 
ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ՍԵՊՏԵՄԲԵՐԻ 10-Ի ԹԻՎ 1500-Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
1. Իրավական ակտի ընդունման անհրաժեշտությունը
[bookmark: _heading=h.xgez6pgangut]«Հայաստանի Հանրապետության կառավարության 2020 թվականի սեպտեմբերի 10-ի թիվ 1500-Ա որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ)   ընդունման անհրաժեշտությունը պայմանավորված է օրենսդրական մի շարք նախաձեռնություններով Կոռուպցիայի կանխարգելման հանձնաժողովին (այսուհետ՝ նաև Հանձնաժողով) վերջին ժամանակաշրջանում վերապահված և առաջիկայում վերապահվելիք նոր լիազորություններով, ինչպես նաև 2024 թվականի մարտին հաստատված Եվրոպայի խորհրդի «Կոռուպցիայի դեմ պայքարի պետությունների խմբի» (այսուհետ՝ նաև ԳՐԵԿՈ)՝ Հայաստանի գնահատման 5-րդ փուլի «Կոռուպցիայի կանխարգելումը և բարեվարքության խթանումը իշխանության կենտրոնական մարմիններում (բարձրագույն գործադիր մարմիններում և իրավապահ մարմիններում)» խորագրով զեկույցով և Տնտեսական համագործակցության և զարգացման կազմակերպության (այսուհետ՝ նաև ՏՀԶԿ) հակակոռուպցիոն ցանցի Ստամբուլյան գործողությունների ծրագրի՝ Հայաստանի գնահատման հինգերորդ փուլի շրջանակում առաջընթացի զեկույցով Հայաստանին ներկայացված հանձնարարականների կատարման անհրաժեշտությամբ:

2. Ընթացիկ իրավիճակը և իրավական ակտի ընդունման անհրաժեշտությունը
Նախագծով առաջարկվում է փոփոխել Հանձնաժողովի մեթոդական աջակցության վարչության անվանումը՝ այն վերանվանելով «Կոռուպցիոն ռիսկերի գնահատման վարչություն»։ Վարչության անվանման փոփոխությունը պայմանավորված է «Կոռուպցիայի կանխարգելման հանձնաժողովի մասին» օրենքով Հանձնաժողովին նոր գործառույթի վերապահմամբ՝ կոռուպցիոն ռիսկերի գնահատման մեթոդաբանության հաստատման, գնահատումների իրականացման և դրանց արդյունքների հիման վրա առաջարկությունների ներկայացման շրջանակում։ Առաջարկվող փոփոխությունը նպատակ ունի ապահովել վարչության անվանման և փաստացի իրականացվող գործառույթների համապատասխանությունը։
1) 2024 թվականի մարտին հաստատված Եվրոպայի խորհրդի «Կոռուպցիայի դեմ պայքարի պետությունների խմբի» (ԳՐԵԿՈ)՝ Հայաստանի գնահատման 5-րդ փուլի «Կոռուպցիայի կանխարգելումը և բարեվարքության խթանումը իշխանության կենտրոնական մարմիններում (բարձրագույն գործադիր մարմիններում և իրավապահ մարմիններում)» խորագրով զեկույցի շրջանակներում առաջարկվում է համապատասխան անձանց շրջանում բարեվարքության համակարգի տարրերի օրենսդրական կառուցակարգերի պահպանմանը հետևելու նպատակով, Հանձնաժողովին ապահովել համապատասխան նյութական և մարդկային ռեսուրսներով։ Հիշյալ կառուցակարգերը վերաբերում են բարեվարքության համակարգի՝ «Հանրային ծառայության մասին» օրենքով սահմանված բոլոր տարրերին (վարքագծի կանոններ, անհամատեղելիության պահանջներ, շահերի բախում, այլ սահմանափակումներ, այդ թվում՝ հետաշխատանքային, և նվերների ընդունման սահմանափակումներ): Մարդկային և ֆինանսական ռեսուրսների ավելացման անհրաժեշտությունն, ի թիվս նշվածի, գնահատող թիմի կողմից ընդգծվում է նաև հայտարարագրերի վերլուծության ինստիտուտի պատշաճ գործունեության ապահովման համատեքստում։
ԳՐԵԿՈ-ի կողմից ներկայացված հանձնարարականների համատեքստում ակնկալվում է Հանրային ծառայողների վարքագծի վերահսկողության վարչության (այսուհետ՝ ՀԾՎՎ վարչություն) գործառույթներին վերաբերելի լիազորությունների ընդլայնում մի քանի ուղղությամբ․
· Հանձնաժողովն արդեն իսկ ընդունել և կիրառում է հանրային պաշտոն զբաղեցնող անձանց վարքագծի կանոնագիրքը, որը սակայն չի տարածվում հասարակական հիմունքներով նշանակված խորհրդականների նկատմամբ: Օրենսդրական փոփոխությունների արդյունքում բարեվարքության շրջանակը նշված անձանց նկատմամբ տարածելու դեպքում Հանձնաժողովը լիազորված կլինի, ի թիվս այլ սուբյեկտների, քննել նաև հասարակական հիմունքներով նշանակված խորհրդականների վարքագծի կանոնների հնարավոր խախտումների դեպքերը, ինչպես նաև վերջիններիս կողմից բարեվարքության համակարգի այլ տարրերի հնարավոր խախտումները (հանձնարարականներ 1,3):
· Ֆինանսների նախարարության կողմից մշակված՝ ««Գնումների մասին» օրենքում փոփոխություններ և լրացումներ կատարելու մասին» օրենքի նախագծի և հարակից օրենքների նախագծերի կարգավորումներով, որոնք արդեն հավանության են արժանացել Կառավարության կողմից, նախատեսվում է Հանձնաժողովին ընձեռել նոր լիազորություն՝ քննելու «Գնումների մասին» օրենքով սահմանված՝ հանրային պաշտոն զբաղեցնող անձանց,  հանրային ծառայողների, ինչպես նաև պետության կողմից ստեղծված հիմնադրամների գործադիր մարմինների ղեկավարների կամ գործադիր մարմինների ղեկավարների ժամանակավոր պաշտոնակատարների հետ փոխկապակցված մասնակիցների կողմից գնման գործընթացներին մասնակցության արգելքի խախտումները: Նշված գործառույթը ևս իրականացվելու է ՀԾՎՎ վարչության կողմից, և ենթադրում է վարչության ծանրաբեռնվածության էական աճ՝ հաշվի առնելով պետական գնումների մեծաքանակությունը և պաշտոնատար անձանց հետ փոխկապակցված անձանց կամ նրանց կազմակերպությունների կողմից այդ գործընթացներին ներկայում մասնակցության զգալի հաճախականությունը։ 
· Բարեվարքության համակարգի տարրերին առնչվող՝ ՀԾՎՎ վարչության կողմից իրականացվող ուսումնասիրությունների թիվը 2025 թվականին շուրջ երկու անգամ գերազանցել է 2024 թվականի ցուցանիշը։ Էական աճ է նկատվել նաև 2024 թվականին՝ 2023 թվականի համեմատ (2023 թվականին իրականացված ուսումնասիրությունների թիվը կազմել է 53)։ Ընդհանուր առմամբ ՀԾՎՎ վարչությունը 2024 թվականին իրականացրել է ընդհանուր թվով 120 ուսումնասիրություն միայն դիմումների և հրապարակումների հիման վրա, իսկ 2025 թվականին այդ ուսումնասիրությունների թիվը կազմել է շուրջ 250։ 2026 թվականի սկզբից մինչ օրս նշված հիմքերով իրականացվել է ևս 95 ուսումնասիրություն: Ի լրումն՝ տարեկան ևս շուրջ 100 ուսումնասիրություն իրականացվում է Հանձնաժողովի կողմից հաստատված մշտադիտարկման պլանների համաձայն՝ կոնկրետ սուբյեկտային կազմի շրջանում։ Ընդհանուր միտումը վկայում է, որ նման ուսումնասիրությունների թիվը շարունակելու է աճել նաև հաջորդող տարում։ 2024 թվականի ապրիլից  ուժի մեջ են մտել հանրային պաշտոն զբաղեցնող անձանց վարքագծի կանոնները, ինչի արդյունքում ՀԾՎՎ վարչությունը՝ կանոնագրքի ուժի մեջ մտնելուց հետո մինչը 2024 թվականի ավարտն իրականացրել է 16 ուսումնասիրություն, իսկ 2025 թվականի և 2026 թվականին ընթացքում իրականացրել է շուրջ 70 ուսումնասիրություն վարքագծի կանոնների վերաբերյալ։ Միաժամանակ, նվերների ընդունման կառուցակարգերին առնչվող օրենսդրական փոփոխությունների և ենթաօրենսդրական ակտերի ընդունումից հետո՝ 2024 թվականի վերջին և 2025 թվականին Հանձնաժողովն իրականացրել է 254 նվերների հաշվառում և հրապարակում, ինչպես նաև մոտ 60 նվերի արժեքի որոշման հարցում ցուցաբերել է համապատասխան աջակցություն։ 2026 թվականի հունվարից մինչ օրս իրականացվել է ևս 40 նվերի հաշվառում: Ի լրումն՝ 2025 թվականի ապրիլից գործարկվել է նաև Հանձնաժողովի՝ հակակոռուպցիոն կրթական էլեկտրոնային հարթակը, որի միջոցով հանրային և հանրային ծառայության պաշտոն զբաղեցնող անձինք անցնում են բարեվարքության վերաբերյալ թիրախային դասընթացներ: Դասընթացների բովանդակային մշակման, ինչպես նաև հարթակի գործառնությունն ապահովող աշխատանքներն, այդ թվում խորհրդատվություններն իրականացվում են ՀԾՎՎ վարչության կողմից: Հարթակի գործարկման պահից մինչ օրս դասընթացներին գրանցվել է ավելի քան 10 000 անձ, մասնակցության աճի միտումը շարունակվում է: Նշված գործառույթների ներդրմանը զուգահեռ ՀԾՎՎ վարչության հաստիքացուցակի փոփոխություն տեղի չի ունեցել:
·  Հարկ է նշել, որ ուսումնասիրությունների թվի կրկնապատկմանը զուգահեռ Հանձնաժողովի կողմից վարույթի հարուցման օրենսդրական ժամկետները անհամեմատ սեղմ են, ինչի պայմաններում գործնականում խնդրահարույց է ապահովել ՀԾՎՎ վարչության կողմից պատշաճ ուսումնասիրությունների իրականացումը՝ դիմումների հիման վրա վարույթ հարուցելու կամ հարուցումը մերժելու հիմքերը գնահատելու համար:
Վերոգրյալի պայմաններում՝ անհրաժեշտ է ՀԾՎՎ վարչության հաստիքային միավորները համալրել մասնագիտական խմբի 1-ին ենթախմբի առնվազն մեկ հաստիքային միավորով, ինչը թույլ կտա հավասարակշռել աշխատանքների ողջամիտ բաշխումը և օրենքով սահմանված ժամկետներում դրանց պատշաճ իրականացումը (ներկայիս հաստիքային միավորների թիվը՝ 4 գլխավոր մասնագետ (համալրված)):
2) Պետության կողմից որդեգրված հակակոռուպցիոն քաղաքականության, ինչպես նաև Հանձնաժողովին վերապահված կանխարգելման մանդատի իրականացման տեսանկյունից Հանձնաժողովի առանցքային գործառույթներից է համարվում պետական պաշտոնների հավակնող անձանց (թեկնածուների) բարեվարքության ուսումնասիրության և դրա արդյունքում իրավասու մարմին համապատասխան խորհրդատվական եզրակացության տրամադրումը: Նշված գործընթացի շարունակական և արդյունավետ իրականացման արդյունքում հնարավոր կլինի հասնել պետական պաշտոններում հավակնող անձանց բարեվարք կերպարի ձևավորմանը` հետևողական պայքար մղելով պետական համակարգում կոռուպցիայի, հովանավորչության, անձնական կապերով առաջնորդվելով որոշումներ կայացնելու և մի շարք այլ արատավոր գործընթացների և երևույթների դեմ: Բացի այդ, հարկ է արձանագրել, որ Հանձնաժողովի կողմից իրականացված ուսումնասիրության արդյունքում վեր են հանվում այնպիսի խնդիրներ, որոնք նշանակալի ազդեցության ռիսկեր են պարունակում անձանց պաշտոնի նշանակվելու պարագայում, որոնք այլ պայմաններում որևէ կերպ չէին կարող կանխատեսելի լինել իրավասու մարմնի (նշանակելու իրավասություն ունեցող պաշտոնատար անձ) համար:
Հարկ է նշել, որ մինչև 2024 թվականի ապրիլի 11-ին Ազգային ժողովի կողմից երկրորդ ընթերցմամբ և ամբողջությամբ ընդունված «Կոռուպցիայի կանխարգելման հանձնաժողովի» մասին օրենքում լրացումներ և փոփոխություններ կատարելու մասին» օրենքի և հարակից օրենքների շրջանակներում տեղի ունեցած փոփոխությունները՝ բարեվարքության ուսումնասիրություն իրականացվել է միայն դատավորների թեկնածուների հավակնորդների, Վերաքննիչ և Վճռաբեկ դատարաններում դատավոր նշանակվելու համար առաջխաղացման ենթակա դատավորների թեկնածուների ցուցակում ընդգրկվել հավակնող անձանց, Բարձրագույն դատական խորհրդի անդամի թեկնածուների, դատախազների թեկնածությունների ցուցակում ընդգրկվել հավակնող անձանց, դատախազների առաջխաղացման ցուցակում ընդգրկվել հավակնող դատախազների, Հակակոռուպցիոն կոմիտեի ինքնավար պաշտոնները և օպերատիվ-հետախուզական գործառույթներ իրականացնող ստորաբաժանման պաշտոնները համալրել հավակնող անձանց վերաբերյալ։
Հիմք ընդունելով վերը նշված օրենքի և հարակից օրենքների շրջանակներում տեղի ունեցած՝  ինչպես պաշտոնի խմբի ընդլայնման,  մասնավորապես՝  Քննչական կոմիտեում ներդրված Քննչական կոմիտեում ինքնավար պաշտոն զբաղեցնող անձանց թեկնածությունների ցուցակում ընդգրկվել հավակնող անձանց և Քննչական կոմիտեում ինքնավար պաշտոն զբաղեցնող անձանց առաջխաղացման ցուցակներում ընդգրկվել հավակնող թեկնածուների բարեվարքության ուսումնասիրության գործընթացը, այնպես էլ բարեվարքության վերաբերյալ ընթացիկ ուսումնասիրության գործընթացի ներդրումը, Հանձնաժողովն իրականացրել է գործող դատավորների, դատախազների և քննիչների բարեվարքության ընթացիկ ուսումնասիրություն։ 
Միաժամանակ, թեև Հանձնաժողովը նախատեսում է վերջնականացնել բարեվարքության ուսումնասիրության հարցաթերթիկների թվայնացումը, այնուամենայնիվ հարկ է ընդգծել, որ նշված հանգամանքը որևէ կերպ չի կարող փոխարինել վերլուծության գործընթացին, քանի որ բարեվարքության ուսումնասիրությունը ներառում է անձի (այսուհետ՝ Թեկնածու) կողմից բարեվարքության վերաբերյալ հարցաթերթիկում ներկայացված տվյալների արժանահավատության ստուգում․ անձի կրթության և աշխատանքային գործունեության վերաբերյալ տեղեկությունների, նախկինում քրեական, վարչական կամ կարգապահական պատասխանատվության ենթարկված լինելու հանգամանքի, մասնավորապես՝ անձի վերաբերյալ քրեական վարույթով որոշումների մանրամասն ուսումնասիրություն, վարչական իրավախախտումների վերաբերյալ տվյալների վերլուծություն, կոռուպցիոն գործարքներում ներգրավվածության, անձի կողմից վարքագծի կանոնների պահպանման, շահերի բախման, անհամատեղելիության պահանջների, այլ սահմանափակումների խախտում կատարած լինելու հանգամանքների, հանրային պաշտոն զբաղեցնող անձանց հետ մերձավոր ազգակցությամբ և խնամիությամբ կապված լինելու, անձի քրեական ենթամշակույթին հարելու, ինչպես նաև անձի վերաբերյալ զանգվածային լրատվության միջոցներում և սոցիալական ցանցերում հրապարակված տեղեկությունների համալիր ուսումնասիրություն  և վերլուծություն, ինչպես նաև անձի և նրա ընտանիքի անդամների գույքային դրության վերլուծություն։ Հայտարարատու պաշտոն զբաղեցնող/զբաղեցրած անձանց դեպքում, բացի վերը թվարկված տվյալների ուսումնասիրությունից, իրականացվում է նաև ինչպես անձի, այնպես էլ վերջինիս հետ համատեղ բնակվող անձանց նախկինում ներկայացրած բոլոր տարիների հայտարարագրերի վերլուծություն, մասնավորապես՝ դրամական միջոցների և գույքի առաջնային ծագման աղբյուրի մանրամասն ուսումնասիրություն և վերլուծություն, ինչը թվայնացման գործիքներով հնարավոր չի լինի իրագործել, քանի որ անձինք հաճախ հղում են կատարում այնպիսի տվյալների, որոնք որոշ դեպքերում վաղեմության ժամկետներով պայմանավորված՝ Հանձնաժողովը պետական մարմիններից հնարավորություն չի ունենում ձեռք բերել․ որպես օրինակ՝ ստացված նվիրատվություններ, գյուղատնտեսական գործունեությունից, արտերկրում իրականացրած աշխատանքային գործունեությունից ստացված եկամուտներ և այլն։ Բարեվարքության ուսումնասիրության արդյունքում առկա անհամապատասխանությունների և խնդիրների պարագայում Թեկնածուների հետ իրականացվում են պարզաբանումներ, որոնց հիման վրա Հանձնաժողովի կողմից տրվում է վերջնական եզրակացություն։
Բարեվարքության ուսումնասիրության վարչության (այսուհետ՝ ԲՈւ վարչություն) կազմավորումից ի վեր, Հանձնաժողովի կողմից 2020 թվականին տրվել է թվով 36 բարեվարքության վերաբերյալ եզրակացություն, 2021 թվականին՝ թվով 141, 2022 թվականին՝ թվով 512, 2023 թվականին՝ թվով 480 բարեվարքության վերաբերյալ եզրակացություն։ Հարկ է նշել, որ բարեվարքության ուսումնասիրության գործընթացն իրականացվել է  ԲՈւ վարչության հինգ աշխատակցի կողմից՝ 1 վարչության պետ, 4 մասնագետ:
2024 թվականին Հայաստանի Հանրապետության դատական օրենսգրքի և հարակից օրենքների փոփոխությունների փաթեթի ընդունմանը զուգահեռ 2024 թվականի օգոստոս ամսին Կառավարության կողմից տրամադրված հաստիքների արդյունքում Վարչությունը համալրվեց ևս 5 հաստիքով։ Հարկ է նշել, որ 2024 թվականի ընթացքում համապատասխան իրավասու մարմիններից ԲՈւ վարչությունը ստացել է թվով 670 բարեվարքության վերաբերյալ հարցաթերթիկ, որից տվյալ տարվա ընթացքում տրամադրվել է թվով 455 բարեվարքության եզրակացություն, ընդ որում տրամադրված թվով 455 եզրակացություններից 119 եզրակացությունները տրամադրվել են նոյեմբեր- դեկտեմբեր ամիսների ընթացքում ստացված բարեվարքության վերաբերյալ հարցաթերթիկների ուսումնասիրության արդյունքում։
[bookmark: _heading=h.d9nmniqod2w2]2025 թվականին Հանձնաժողովը ստացել է թվով 968 բարեվարքության հարցաթերթիկ, որից թվով 254-ը՝ ընթացիկ ուսումնասիրության։ Հարկ է նշել, 2025 թվականին Հանձնաժողովի կողմից տրվել է ընդհանուր թվով 752 եզրակացություն, որից թվով 102-ը՝ ընթացիկ ուսումնասիրություն անցնող անձանց վերաբերյալ։
Ամփոփելով վերոգրյալը՝ հարկ է արձանագրել, որ 2021-2025 թվականի դեկտեմբեր ամիսն ընկած ժամանակահատվածում Հանձնաժողովի կողմից տրամադրվել է թվով 2,379 եզրակացություն, որոնց ուսումնասիրության շրջանակներում ուսումնասիրվել են միջինում թվով 900 քրեական վարույթներով որոշումներ, բացի այդ, ուսումնասիրության ընթացքում իրականացվել է Թեկնածուների և նրանց հետ համատեղ բնակվող անձանց (միջինում 3 անձ) հայտարարագրերի ուսումնասիրություն՝ միջինում թվով 21,400 հայտարարագիր։
Այսպիսով, բարեվարքության ուսումնասիրության վերոնշյալ ամբողջ գործընթացն իրականացվում է ԲՈւ վարչության թվով 10 աշխատակիցների կողմից՝ 1 վարչության պետ և 9 մասնագետ (վարչության բոլոր հաստիքները համալրված են, ևս մեկ փորձագետ կցված է վարչությանը)։ Մասնավորապես, որպես օրինակ՝ 2025 թվականի ընթացքում բարեվարքության ուսումնասիրություն իրականացնելու նպատակով ԲՈւ վարչության թվով 2 աշխատակիցների կողմից իրականացվել է թվով 1070 Թեկնածուի և նրանց շուրջ 3,000 ընտանիքի անդամների անձնական տվյալների հիման վրա միջինում 20 պետական մարմին հարցումների պատրաստում և ստացված տվյալների հավաքագրում, ուսումնասիրություն և համադրում Թեկնածուների կողմից ներկայացված տվյալների հետ, պաշտոնատար անձանց կողմից ներկայացված թվով 750 ուղղման դիմումների ուսումնասիրություն, թվով 1,070 Թեկնածուների վերաբերյալ կայացված շուրջ 2,500 կարգապահական և/կամ վարչական և/կամ քրեական պատասխանատվության ենթարկված լինելու վերաբերյալ տվյալների ուսումնասիրություն։ Թեկնածուների և վերջիններիս ընտանիքի անդամների կողմից հայտարարագրերում առկա խնդիրների վերաբերյալ վարչական վարույթ հարուցելու նպատակով թվով 167  զեկուցագրերի կազմում և վարչության գործառույթներին վերաբերող մի շարք այլ աշխատանքների կատարում։ Բացի այդ, նույն ժամանակահատվածում ԲՈւ վարչության թվով 5 աշխատակիցների և 1 փորձագետի կողմից իրականացվել է թվով 700 Թեկնածուի և նրանց շուրջ 2,100 ընտանիքի անդամների գույքային դրության ուսումնասիրություն, որն իր մեջ ներառել է ինչպես բարեվարքության հարցաթերթիկի, այնպես էլ շուրջ 8,400 հայտարարագրերի վերլուծություն և համադրում պետական մարմիններից ստացված տվյալների հետ, արձանագրված խնդիրների վերաբերյալ պարզաբանումների իրականացում, պահանջված հիմնավորող փաստաթղթերի համապարփակ ուսումնասիրություն և արձանագրում եզրակացության նախագծերում, ինչպես նաև ԲՈՒ վարչության գործառույթներին վերաբերող մի շարք այլ աշխատանքների կատարում։ Միաժամանակ, ԲՈւ վարչության պետի կողմից իրականացվել է վերը թվարկված ամբողջ գործընթացի համակարգումը և ստուգումը։
Հաշվի առնելով վերը նշված թվային տվյալները՝ ակնհայտ է, որ 2024-2025 թվականներին ստացված հարցաթերթիկների թիվը գերազանցել է տրված եզրակացությունների թիվը, ինչի հետևանքով Հանձնաժողովն օբյեկտիվորեն հնարավորություն չի ունենում սահմանված ժամկետներում եզրակացություններ տրամադրելու։
«Ոստիկանության բարեվարքության և կարգապահական կանոնագիրք» օրենքի և հարակից օրենքների կիրարկումն ապահովող միջոցառումների ցանկը հաստատելու մասին» ՀՀ վարչապետի 2025 թվականի N 1150-Ա որոշմամբ  2026 թվականից ԲՈւ վարչության կողմից իրականացվում է Ներքին գործերի նախարարության Ներքին անվտանգության և հակակոռուպցիոն վարչությունում առաջին անգամ պաշտոնի նշանակվելուց առաջ թեկնածուների բարեվարքության ուսումնասիրություն։
Բացի այդ, «Կոռուպցիայի կանխարգելումը և բարեվարքության խթանումը իշխանության կենտրոնական մարմիններում (բարձրագույն գործադիր մարմիններում) և իրավապահ մարմիններում» վերտառությամբ գնահատման 5-րդ փուլի (ԳՐԵԿՈ) զեկույցի շրջանակներում Հանձնաժողովին տրվել է նաև ԲՈւ վարչության գործառույթներին վերաբերող հանձնարարական, այն է՝ պարբերաբար իրականացնել PTEF-ների (իշխանության կենտրոնական մարմիններում ընդգրկված պաշտոնյաները, որոնց վրա դրված են ազգային մակարդակով բարձրագույն գործադիր գործառույթներ) վերաբերյալ բարեվարքության ուսումնասիրություն՝ նշանակումից անմիջապես հետո` շահերի հնարավոր բախումը բացահայտելու և կանխարգելելու նպատակով։ Նշվածի առնչությամբ մշակված նախագիծը 2026 թվականի փետրվարին ԱԺ կողմից ընդունվել է առաջին ընթերցմամբ: 
Հարկ է նշել, որ գործող PTEF-ների թվաքանակը կազմում է շուրջ 104 պաշտոնյա, իսկ վերջիններիս և նրանց հետ համատեղ բնակվող անձանց կողմից բոլոր տարիներին ներկայացվող հայտարարագրերի թվաքանակը կկազմի մոտավորապես 940 հայտարարագիր, ընդ որում՝ նշված անձանց վերաբերյալ Հանձնաժողովը՝ հաշվի առնելով PTEF-ների նշանակման սեղմ ժամկետները, բարեվարքության ուսումնասիրության ամբողջ գործընթացն իրականացնելու համար ունենալու է սեղմ  ժամկետներ։
Միաժամանակ, «ՀՀ Դատական օրենսգիրք» սահմանադրական օրենքում փոփոխություններ և լրացումներ կատարելու մասին նախագծի 1-ին հոդվածի 4-րդ մասով սահմանվել է, որ էթիկայի և կարգապահական հարցերի հանձնաժողովի դատավոր չհանդիսացող անդամների վերաբերյալ ևս Կոռուպցիայի կանխարգելման հանձնաժողովը պետք է իրականացնի բարեվարքության ուսումնասիրություն՝ քսանօրյա ժամկետում։ Նշվածի առնչությամբ մշակված նախագիծը 2026 թվականի մարտին ԱԺ կողմից ընդունվել է ամբողջությամբ։
Բացի այդ ««Կոռուպցիայի կանխարգելման հանձնաժողովի մասին» օրենքում լրացումներ և փոփոխություններ կատարելու մասին» օրենքի և հարակից օրենքների շրջանակներում նախատեսվող փոփոխությունների արդյունքում 2026 թվականից Հանձնաժողովը անձի բարեվարքության վերաբերյալ բացասական եզրակացության նախագիծը միաժամանակ ներկայացնելու է անձին և նրան նշանակելու կամ ընտրելու իրավասություն ունեցող մարմնին: Անձը կարող է նշանակող կամ ընտրող մարմնին և Հանձնաժողովին ներկայացնել բարեվարքության վերաբերյալ խորհրդատվական եզրակացության վերաբերյալ իր առարկությունները, Հանձնաժողովը բարեվարքության վերաբերյալ բացասական եզրակացության նախագծի և անձի կողմից ներկայացված առարկությունների համադրության արդյունքում կազմելու է անձի բարեվարքության վերաբերյալ եզրակացությունը:
Այսպիսով, հաշվի առնելով Կոռուպցիայի կանխարգելման հանձնաժողովի ընդլայնված և առաջիկայում ընդլայնվող լիազորությունները, դրանց արդյունքում ավելացած գործառույթների մեծ ծավալը, բարեվարքության ուսումնասիրության սեղմ ժամկետները, ինչպես նաև ռեսուրսների ոչ բավարար լինելը, անհրաժեշտություն է առաջացել ԲՈւ վարչությունը կրկին համալրել հաստիքներով։ Մասնավորապես, անհրաժեշտ է վարչությունը համալրել ևս 3 հաստիքով՝ 1 վարչության պետի տեղակալ (Ղ4) և 2 գլխավոր մասնագետ (Մ1)։
ԲՈւ վարչության պետի տեղակալի հաստիքի անհրաժեշտությունն առաջացել է՝ ելնելով այն հանգամանքից, որ ներկայում Վարչության պետը, իրականացնելով պաշտոնի անձնագրով սահմանված պարտականությունները՝ ոչ միայն համակարգում է բարեվարքության ուսումնասիրության ողջ գործընթացը, արդյունքում Հանձնաժողովի քննարկմանը ներկայացնելով Թեկնածուների վերաբերյալ տրվող եզրակացությունների նախագծերը, այլև իրականացնում է այլ գործառույթներ։ Մասնավորապես՝ մշակում և Հանձնաժողովի դիտարկմանն է ներկայացնում փաստաթղթեր առկա բացերի, մարտահրավերների ու լավագույն փորձի վերաբերյալ, դրանց հիման վրա նախապատրաստում է առաջարկություններ, մշակում և Հանձնաժողովի հաստատմանն է ներկայացնում բարեվարքության ուսումնասիրության գործընթացի կատարելագործմանն ուղղված միջոցառումների և փոփոխությունների նախագծեր և այլն։ Բացի այդ, ապահովում է կապը պետական մարմինների, հասարակական կազմակերպությունների, լրատվամիջոցների հետ՝ լուսաբանելով ԲՈւ վարչության գործառույթները և կատարված  աշխատանքները։ Մասնակցում է հրապարակային նիստերի, քննարկումների և այլն։
Հաշվի առնելով ԲՈւ վարչությանը և վարչության պետին վերապահված գործառույթների ծավալը՝ սահմանված ժամկետներում եզրակացությունների տրամադրումը դառնում է անհնար։ Ուստի, վարչության պետի տեղակալը կթեթևացնի վարչության ծանրաբեռնվածությունը, ինչը հնարավորություն կտա ԲՈւ վարչությանը՝ սահմանված ժամկետներում ապահովել Հանձնաժողովին վերապահված լիազորությունները։  
Հաստիքների համալրումը ենթադրում է ոչ միայն հաստիքացուցակի փոփոխություն և դրան համարժեք ֆինանսական հատկացումներ, այլև, համաձայն «Քաղաքացիական ծառայության մասին» օրենքի իրավակարգավորումների՝ թափուր հաստիքների համալրման գործընթաց, որը հնարավոր է իրականացնել առնվազն երկու ամսվա ընթացքում:
Այս գործընթացն ինքնին բարդ և ժամանակատար գործընթաց է, ավելին, միշտ չէ, որ առաջին իսկ մրցույթի արդյունքներով հնարավոր է լինում թափուր հաստիքները համալրել գիտակ և արհեստավարժ կադրերով․ անհրաժեշտ է ԲՈւ վարչությանը հնարավորին շուտ տրամադրել համապատասխան թվով հաստիքներ՝ օրենսդրական փոփոխությունների արդյունքում գործընթացի պատշաճ ապահովման նպատակով:
Ուստի, անհրաժեշտ է կառուցվածքի փոփոխության, մասնավորապես՝ հաստիքների ավելացման նախագիծն ընդունել մինչև վերոնշյալ օրենքների փոփոխությունների փաթեթների ամբողջությամբ ընդունումը կամ դրան զուգահեռ, որպեսզի հնարավոր լինի փոփոխությունների ընդունումից հետո ապահովել թիրախների կատարումը:   
3) Ներկայում Հանձնաժողովի Հայտարարագրերի վերլուծության վարչության (այսուհետ՝ ՀՎ վարչություն) կազմում գործող Կուսակցությունների ֆինանսական գործունեության վերահսկողության բաժինը (այսուհետ՝ նաև Բաժին)  իրականացնում է վարչության մյուս բաղադրիչի՝ հայտարարագրման գործընթացների բնույթից էականորեն տարբերվող, տարեկան ցիկլային բնույթ կրող, տարբեր մասնագիտացում և փորձառություն պահանջող, հետևյալ հիմնական գործառույթները․
 ա. կուսակցությունների տարեկան հաշվետվությունների ներկայացման գործընթացի կազմակերպում, դրանց ստուգման իրականացում, դրանից բխող վարչարարության նախաձեռնում, 
բ.պարտադիր աուդիտի ենթակա կուսակցությունների տարեկան հաշվետվությունների աուդիտի իրականացման համար աուդիտորական կազմակերպությունների ընտրության մրցույթի կազմակերպում, աուդիտի գործընթացի ապահովում,
գ.պետական ֆինանսավորման ենթակա կուսակցությունների նպատակային ֆինանսավորման միջոցների օգտագործման նկատմամբ վերահսկողություն, դրանց  հիմքերի առկայության կամ բացակայության ստուգում, 
     	դ. իրավական ակտերով սահմանված այլ գործառույթների իրականացում,
	ե. կուսակցությունների մշտապես գործող ղեկավար մարմնի անդամների հայտարարագրման գործընթացի ապահովում, դրանից բխող ստուգումների, վերլուծությունների վարչական վարույթների նախաձեռնում և այլն:
Նշված առանձնահատկությունները վկայում են, որ Բաժինը փաստացիորեն կատարում է ինքնուրույն ստորաբաժանման ծավալի և պատասխանատվության աշխատանք, որի արդյունավետ իրականացումը հնարավոր է միայն կառավարչական առանձին մակարդակի դեպքում։
Հաշվի առնելով վերոգրյալը՝ առաջարկվում է Կուսակցությունների ֆինանսական գործունեության վերահսկողության բաժինն առանձնացնել Հայտարարագրերի վերլուծության վարչության կազմից՝ որպես առանձին կառուցվածքային միավոր (վարչություն): 
ՀՎ վարչության կազմից Բաժնի առանձնացումը կապահովի կուսակցությունների ֆինանսական վերահսկողության ավելի բարձր ինստիտուցիոնալ ինքնուրույնություն, հնարավորություն կտա ձևավորել ֆինանսական վերահսկողության մասնագիտացված թիմ, կնպաստի Հանձնաժողովի աշխատանքների թափանցիկության, մասնագիտացման և արդյունավետության բարձրացմանը, կծառայի ԳՐԵԿՈ-ի առաջարկությունների կատարմանը։
Միաժամանակ, 2025 թվականի հունվարի 1-ից «Ընտրական օրենսգիրք» սահմանադրական օրենքի 26-րդ հոդվածի փոփոխությամբ պայմանավորված, Հանձնաժողովին վերապահվել են նոր լիազորություններ՝ նախընտրական ժամանակահատվածում սահմանված վերահսկողական և վերլուծական գործառույթների իրականացման մասով, որի արդյունքում փաստացիորեն ավելացել է Բաժնի ընթացիկ ծանրաբեռնվածությունը։ Հետևաբար նպատակահարմար է ուժեղացնել Բաժնի մարդկային ներուժը։ Ներկայում Բաժինը իր ռեսուրսների սահմանափակ պայմաններում կարողանում է տարեկան իրականացնել պետական ֆինանսավորում ստացող ընդամենը հինգ կուսակցությունների տարեկան հաշվետվությունների ստուգում, մինչդեռ ՀՀ-ում գրանցված է շուրջ 130 կուսակցություն, որոնց ֆինանսական գործունեությունը ևս գտնվում է Հանձնաժողովի վերահսկողության դաշտում և ըստ գործող օրենսդրության բոլոր կուսակցության տարեկան հաշվետվությունները պետք է ստուգման ենթարկվեն, սակայն համապատասխան ռեսուրսների բացակայությամբ պայմանավորված անհնարին է դառնում դրա իրագործումը: 
Այս համատեքստում, ինչպես նաև վերջին շրջանում քաղաքական ֆինանսավորման ոլորտում արձանագրված զգայունության և հանրային հետաքրքրության աճի պայմաններում անհրաժեշտ է Կուսակցությունների ֆինանսական գործունեության վերահսկողության բաժինն առանձնացնել Հայտարարագրերի վերլուծության վարչությունից՝ որպես առանձին հաստիքային միավոր: Միաժամանակ, առաջարկվում է նոր ձևավորվող վարչությանը տրամադրել մասնագիտական խմբի 1-ին ենթախմբի 1 հաստիքային միավոր:
4) Հայտարարագրման գործընթացների ուղղությամբ իրականացվող գործառույթների ծավալը և բարդությունը վերջին տարիներին էապես աճել են: ՀՎ վարչության կազմում գործող Հայտարարագրման բաժնի գործառույթի շրջանակներում մի կողմից անհրաժեշտ է ապահովել հայտարարագրերի ընդունման, մշակման և հաշվառման անխափան կազմակերպումը, հայտարարատուներին մշտապես խորհրդատվության տրամադրումը, թրեյնինգների կազմակերպումը, մյուս կողմից՝ իրականացնել դրանց վերլուծություն, համադրված ստուգումներ և ռիսկերի գնահատում:
Նշված գործընթացների բովանդակությունը և պահանջվող մասնագիտական կարողությունները տարբեր են, ինչի պատճառով Հայտարարագրման բաժնի գործունեությունը միաժամանակ ընդգրկում է թե՛ տեխնիկական-կազմակերպչական, թե՛ վերլուծական-փաստահավաք գործառույթներ, որոնք ունեն տարբեր բնույթ և աշխատանքային ռեժիմ: Միաժամանակ հայտարարատուներն առավել նախընտրում են բանավոր եղանակով ստանալ իրենց հարցերի պատասխանները և Հանձնաժողովում ամենօրյա ռեժիմով ստացվում են բազմաթիվ հեռախոսազանգեր, հատկապես հայտարարագրման վերջնաժամկետներին մոտենալու ժամանակահատվածում և Հայտարարագրման բաժնի աշխատակիցները, ովքեր միաժամանակ իրականացնում են այլ գործառույթներ, չեն կարողանում դրանք միմյանց հետ համադրել, արդյունքում էապես նվազում է աշխատանքի արդյունավետությունը, իսկ հայտարարատուների կողմից դժգոհություններ են առաջանում իրենց հեռախոսազանգերի պատասխաններին երկար սպասելու պատճառաբանությամբ: Զգալի ծանրաբեռնվածության հետևանքով, առաջանում են ժամկետային ուշացումներ:
Հարկ է նշել, որ ծանրաբեռնվածության և աշխատանքի բարձր պատասխանատվության պայմաններում հաճախակի է դարձել պատրաստված մասնագետների հոսունությունը ՀՎ վարչությունից․ աշխատակիցները, առաջին իսկ հնարավորության դեպքում, տեղափոխվում են այլ պետական մարմիններ՝ համարժեք պաշտոնների, ինչը հանգեցնում է մարդկային ռեսուրսների կորուստների և նոր աշխատակիցների վերապատրաստման անհրաժեշտությանը, իսկ ՀՎ վարչության հաստիքների համալրումը ներկայում դարձել է առավել արդիական խնդիր: 
Նշված խնդիրների հաղթահարումն ու համակարգի կայուն գործունեության ապահովումը հնարավոր կլինի միայն մարդկային ռեսուրսների ավելացման և կառավարչական կառուցվածքի օպտիմալ փոփոխությամբ։
	Այս պայմաններում քաղաքացիների և հայտարարատուների սպասարկման որակի բարձրացման, ինչպես նաև վերահսկողական և վարչարարական գործառույթների արդյունավետության ապահովման նպատակով առաջարկվում է Հայտարարագրերի վերլուծության վարչությունում իրականացնել կառուցվածքային փոփոխություն՝ ներքին կառուցվածքային միավորի կարգավիճակի փոփոխությամբ՝ կազմակերպելով վարչության աշխատանքը որպես միասնական կառուցվածքային ստորաբաժանում՝  առանց ներքին բաժանման: Միաժամանակ, առաջարկվում է Հայտարարագրերի վերլուծության վարչության հայտարարագրման բաժնի պետի հաստիքը փոխարինել գլխավոր մասնագետի հաստիքային միավորով (Մ1)՝ վարչությանը տրամադրելով ևս 3 մասնագիտական խմբի հաստիք (Մ1, Մ3, Մ6): 
6) Վերոգրյալի համատեքստում նպատակահարմար է անդրադառնալ մի շարք այլ գործոնների, որոնք ուղղակիորեն պայմանավորում են նոր հաստիքների անհրաժեշտությունն ու հիմնավորվածությունը.
1. Թվայնացման գործընթացների ազդեցությունը հաստիքային պահանջարկի վրա.
2025 թվականի սեպտեմբերի 20-ին Հանձնաժողովը Տեղեկատվական համակարգերի կառավարման խորհրդի նիստում ներկայացրել է թվայնացման օրակարգը, որը ներառում է՝ հայտարարագրման համակարգի սպասարկման պայմանագիրը, բարեվարքության հարցաթերթիկի թվայնացումը, հայտարարագրերի հրապարակային ռեեստրում ընտանեկան կապերի արտացոլումը, 2011–2021 թվականների հայտարարագրերում ուղղումներ կատարելու հնարավորության ապահովումը, նվերների հաշվառման ռեեստրի կառուցումը, ինչպես նաև ռիսկերի ավտոմատացված վերլուծության գործիքների ներդրումը։
Թվայնացման խորհրդի նիստի արդյունքներով՝ «Հայաստանի Հանրապետության 2026 թվականի պետական բյուջեի կատարումն ապահովող միջոցառումների մասին» ՀՀ կառավարության 2025 թվականի N 1910-Ն որոշման N 5 հավելվածի 2-րդ աղյուսակով՝ 1235 ծրագրի 31001 «Միասնական թվային միջավայրի ձևավորում» միջոցառմամբ նախատեսվել է 164,939,000 ՀՀ դրամ, Կոռուպցիայի կանխարգելման հանձնաժողովը նշելով որպես կատարող։
Նշված միջոցներով նախատեսվող թվայնացման լուծումները հիմնականում ունեն արտաքին ազդեցություն և միտված են Հանձնաժողովի գործառույթների շահառուների համար վարչարարության պարզեցմանը և ծառայությունների մատչելիության բարձրացմանը։ Այդ միջոցառումները չեն հանգեցնում Հանձնաժողովի կողմից իրականացվող գործառույթների ծավալի կրճատմանը։
Անձնական տվյալների մեծածավալ մշակման առանձնահատկություններով, ինչպես նաև մշակվող տեղեկատվության բնույթով պայմանավորված՝ նպատակահարմար և գործնականում արդյունավետ չէ այդ գործառույթների ամբողջական փոխանցումը արհեստական բանականության գործիքներին։
Այսպիսով, այն գործառույթների դեպքում, որոնց իրականացման համար Նախագծով առաջարկվում է նախատեսել նոր հաստիքներ, թվայնացումը հնարավոր է միայն մասնակի: Ուստի ներկայումս նոր հաստիքների անհրաժեշտությունն ուղիղ կապ չունի Հանձնաժողովի կողմից իրականացվող թվայնացման գործընթացների հետ և շարունակում է մնալ հիմնավորված՝ Հանձնաժողովի գործառույթների ծավալով և բովանդակությամբ պայմանավորված։
2. Հաստիքների համալրման գործընթացը և կադրերի  հոսելիությունը․
Ներկայում Հանձնաժողովում առկա է քաղաքացիական ծառայության 9 թափուր հաստիք։ Միաժամանակ, այն վարչություններում, որոնցում նախագծով առաջարկվում է նոր հաստիքների ավելացում, թափուր հաստիքները հիմնականում համալրված են։ Մյուս վարչություններում թափուր հաստիքների համալրման նպատակով հայտարարված են համապատասխան մրցույթներ, որոնց մասնակցության համար միջինում դիմել է 10 անձ, ինչը հիմք է տալիս ենթադրելու, որ նշված հաստիքները առաջիկայում նույնպես կհամալրվեն։
Այս առումով հարկ է ընդգծել, որ թափուր հաստիքների առկայությունը պայմանավորված է աշխատանքային ծանրաբեռնվածության և վարձատրության անհամաչափությամբ, որը հանգեցնում է կադրերի բարձր հոսելիության: Հանձնաժողովը յուրաքանչյուր թափուր հաստիքի համար տարեկան հայտարարում է միջինում 3–4, իսկ որոշ դեպքերում՝ 4–5 մրցույթ, ինչը վկայում է համալրման գործընթացի հետևողական իրականացման մասին։ Այնուամենայնիվ, նոր աշխատակիցները, ծանոթանալով աշխատանքի իրական ծավալին, պատասխանատվության մակարդակին և վարձատրության պայմաններին, հաճախ հրաժարվում են Հանձնաժողովում աշխատանքը շարունակելուց:
Հարկ է նաև արձանագրել, որ վարչությունների ծանրաբեռնվածության խնդիրն ընթացիկ փուլում Հանձնաժողովը ժամանակավորապես լուծում է փորձագետների ներգրավման միջոցով։ Այդուհանդերձ, էական է, որ Հանձնաժողովի աշխատակիցներն ունենան հստակ ակնկալիք առ այն, որ գերծանրաբեռնված պայմաններում աշխատելն ունի ժամանակավոր բնույթ, և խնդիրը կլուծվի նոր հաստիքների տրամադրմամբ։
Հանձնաժողովի 6 փորձագետները և հայեցողական պաշտոններ զբաղեցնող աշխատակիցները փաստացի կցված են վարչություններին այն պայմաններում, երբ Հանձնաժողովի կառուցվածքում առկա չեն առանձին հաստիքներ որոշ օժանդակ գործառույթների համար (արտաքին կապերի, հանրային հաղորդակցության և այլ ոլորտներում): Նշված հանգամանքն, իր հերթին, բացասաբար է ազդում ինչպես Հանձնաժողովի աշխատանքների կազմակերպման արդյունավետության, այնպես էլ Հանձնաժողովի անդամների աշխատանքային ծանրաբեռնվածության վրա: 
Հետևաբար, վերոնշյալ հանգամանքների համատեքստում նոր հաստիքների տրամադրումը չպետք է դիտարկել որպես առկա թափուր հաստիքների համալրման այլընտրանք, այլ որպես գործիք՝ ծանրաբեռնվածության նվազեցման միջոցով հաստիքների համալրման գործընթացի արդյունավետության բարձրացման և աշխատողների հոսելիության նվազեցման համար։ Նոր հաստիքների ավելացումը հնարավորություն կտա հավասարակշռել գործառույթների բաշխումը և ապահովել Հանձնաժողովի գործառույթների առավել արդյունավետ իրականացումը։
3.  Կապը ռազմավարական փաստաթղթերի հետ.

Նախագծի ընդունումը բխում է․ 
·   «Հայաստանի Հանրապետության հակակոռուպցիոն ռազմավարությունը և դրանից բխող 2023-2026 թվականների գործողությունների ծրագիրը հաստատելու մասին» ՀՀ կառավարության 2023 թվականի հոկտեմբերի 26-ի N 1871-Լ որոշման 2-րդ հավելվածի 1․9-րդ և 4․3-րդ գործողությունների պահանջներից,
·  2024 թվականի մարտին հաստատված Եվրոպայի խորհրդի «Կոռուպցիայի դեմ պայքարի պետությունների խմբի» (ԳՐԵԿՈ) Հայաստանի գնահատման 5–րդ փուլի «Կոռուպցիայի կանխարգելումը և բարեվարքության խթանումը իշխանության կենտրոնական մարմիններում (բարձրագույն գործադիր մարմիններում և իրավապահ մարմիններում)» խորագրով զեկույցի պահանջներից,
·  Տնտեսական համագործակցության և զարգացման կազմակերպության (ՏՀԶԿ) հակակոռուպցիոն ցանցի Ստամբուլյան գործողությունների ծրագրի՝ Հայաստանի գնահատման հինգերորդ փուլի շրջանակում առաջընթացի զեկույցից,
·  ՀՀ կառավարության 2021 թվականի օգոստոսի 18-ի N 1363-Ա որոշմամբ հավանության արժանացած «Հայաստանի Հանրապետության կառավարության 2021-2026 թվականների ծրագրի» 5․5 կետից: 
4.  Առաջարկվող կարգավորման բնույթը․
Նախագծով նախատեսվում է Հանձնաժողովի․ 
1) Մեթոդական աջակցության վարչության անվանումը փոփոխել՝ այն վերանվանելով «Կոռուպցիոն ռիսկերի գնահատման վարչություն»։
2) Հանրային ծառայողների վարքագծի վերահսկողության վարչության առկա հաստիքների քանակը ավելացնել մեկով, ինչը թույլ կտա սահմանված ժամկետներում իրականացնել բարձրաստիճան պաշտոնատար անձանց անհամատեղելիության պահանջների և այլ սահմանափակումների, վարքագծի  կանոնների, իրավիճակային շահերի բախման կարգավորումների, պետական գնումների գործընթացին մասնակցության արգելքի և նվերներ ընդունելու սահմանափակումների պահպանմանը հետևելու, ինչպես նաև նվերների հաշվառման և հրապարակման գործառույթները:
3) [bookmark: _heading=h.p8vbi7dco35o]Բարեվարքության ուսումնասիրության վարչության առկա հաստիքների քանակը ավելացնել երեքով, ինչը թույլ կտա սահմանված կարգով և ժամկետներում իրականացնել պետական պաշտոնների հավակնող անձանց բարեվարքության ուսումնասիրության և դրա արդյունքում խորհրդատվական եզրակացության տրամադրման, իշխանության կենտրոնական մարմիններում ընդգրկված պաշտոնյաների բարեվարքության վերաբերյալ պարբերաբար իրականացվող ուսումնասիրությունների գործընթացը:
4) Հայտարարագրերի վերլուծության վարչության կազմից Կուսակցությունների ֆինանսական գործունեության վերահսկողության բաժինը առանձնացնել՝ որպես առանձին մասնագիտական ստորաբաժանում և առկա հաստիքների քանակը ավելացնել մեկով, ինչը կապահովի կուսակցությունների ֆինանսական վերահսկողության ավելի բարձր ինստիտուցիոնալ ինքնուրույնություն, հնարավորություն կտա ձևավորել ֆինանսական վերահսկողության մասնագիտացված թիմ, կնպաստի Հանձնաժողովի աշխատանքների թափանցիկության, մասնագիտացման և արդյունավետության բարձրացմանը:
5) Հայտարարագրերի վերլուծության վարչությունը  վերանվանել  Հայտարարագրման վարչություն՝ ներքին կառուցվածքային միավորի կարգավիճակի փոփոխությամբ: Վարչության հայտարարագրերի բաժնի պետի հաստիքը փոխարինել մասնագիտական խմբի 1-ին ենթախմբի հաստիքով՝ վարչությունում առկա հաստիքների քանակը ավելացնելով երեքով, ինչը կապահովի հայտարարագրման համակարգի լիարժեք ու շարունակական գործունեությունը՝ ըստ միջազգային չափանիշների և ԳՐԵԿՈ-ի առաջարկությունների:
Միևնույն ժամանակ առաջարկվում է սահմանել, որ Նախագծով առաջարկվող փոփոխությունը ուժի մեջ է մտնում 2026 թվականի հունիսի 1-ից: Հիշյալ դրույթը Հանձնաժողովին հնարավորություն կտա Նախագծից բխող փոփոխություններ կատարել նաև Հանձնաժողովի կանոնադրության մեջ, որոնց ուժի մեջ մտնելու ժամկետ ևս կսահմանվի 2026 թվականի հունիսի 1-ը՝ այդպիսով ապահովելով Նախագծով, «Հայաստանի Հանրապետության վարչապետի 2018 թվականի հունիսի 11-ի N 706-Ա որոշման մեջ փոփոխություն կատարելու մասին» Հայաստանի Հանրապետության վարչապետի որոշման նախագծով և Հանձնաժողովի փոփոխված կանոնադրությունով սահմանվող իրավակարգավորումների համաժամանակյա ուժի մեջ մտնելը:

5. Նախագծի ընդունման կապակցությամբ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին․
        Նախագծի ընդունմամբ լրացուցիչ ֆինանսական միջոցների անհրաժեշտություն չի առաջանում կամ պետական բյուջեում ծախսերի և եկամուտների էական ավելացումներ կամ նվազեցումներ չեն նախատեսվում:
        6. Նախագծի մշակման ընթացքում ներգրավված ինստիտուտները և անձինք

       Նախագիծը մշակվել է Հանձնաժողովի կողմից։
       7. Ակնկալվող արդյունքը
[bookmark: _heading=h.6cdz9p6mmqpk]   Սույն նախագծի ընդունմամբ Հանձնաժողովը հնարավորություն կունենա արդյունավետ իրականացնել օրենքով ստանձնած՝ բարձրաստիճան պաշտոնատար անձանց անհամատեղելիության պահանջների և այլ սահմանափակումների, վարքագծի  կանոնների և իրավիճակային շահերի բախման կարգավորումների, պետական գնումների գործընթացին մասնակցության արգելքի և նվերներ ընդունելու սահմանափակումների պահպանմանը հետևելու, նվերների հաշվառման և հրապարակման, պետական պաշտոնների հավակնող անձանց և իշխանության կենտրոնական մարմիններում ընդգրկված պաշտոնյաների բարեվարքության վերաբերյալ ուսումնասիրությունների իրականացման և դրանց արդյունքում խորհրդատվական եզրակացության տրամադրման, հայտարարագրման գործընթացի կանոնակարգման, հայտարարագրերի ստուգման ու վերլուծման, կուսակցությունների ֆինանսական գործունեության վերահսկողության իրականացման, ինչպես նաև կոռուպցիոն ռիսկերի գնահատման մեթոդաբանության մշակման, հաստատման, մասնագիտական խորհրդատվության տրամադրման  լիազորությունները:

